
Om denne boka

Betzy kjelsberg (1866-1950) blei gjennom eit langt liv heile Norges Betzy. Kvinnesaksforkjemparen gjorde mykje ingen kvinner hadde gjort før henne.

Her følgjer vi Betzy Kjelsberg som ei av dei første kvinnene i bystyret i Drammen, som ein sentral person i den norske kvinnerørsla, som fabrikkinspektør gjennom 25 år, og som ein aktiv representant for Norge både på internasjonale arbeidskonferansar (ILO) og i Det internasjonale kvinnerådet (ICW). Som den første kvinnelege fabrikkinspektøren i landet sette ho seg i respekt hos arbeidsgivarane og vann tillit hos arbeidarane. Ho gjorde ein stor innsats for å betre arbeidsforholda og arbeidsmiljølovgivinga i industrien, for åttetimarsdag og lønt fødselspermisjon, og mot barnearbeid og overtid.

Betzy Kjelsberg var også aktiv feminist, kvinneorganisator og politikar. Ho stifta mange kvinneorganisasjonar og var i partiet Venstre den første og einaste kvinna i landsstyret frå 1918 til 1938. I 1928 var det mange som etterlyste ei kvinne i regjeringa. Kvifor blei ikkje Betzy Kjelsberg sosialminister?


Magnhild Folkvord

Betzy Kjelsberg

Feminist og brubyggjar

Forord

Betzy Kjelsberg var ei kvinne som vart lagd merke til i samtida, ikkje minst fordi ho i 1910 vart den første kvinnelege fabrikkinspektøren her i landet.

Før det hadde ho vore ein aktiv kvinneorganisator og kommunepolitikar i Drammen og sørgt for at viktige saker i Drammen Kvinneråd kom vidare til bystyret. Erfaringar og observasjonar ho gjorde som fabrikkinspektør, tok ho med vidare til Norske Kvinners Nasjonalråd, der ho var ei leiande kraft i mange år, og til partiet Venstre, der ho var landsstyremedlem i om lag tjue år. Summen av alt dette og litt til gjorde at ho vart ein person som svært mange – også menneske som kunne vera politisk sterkt ueinige med henne – fekk tiltru til og respekt for. Etter kvart fekk ho ei lang rekkje verv og oppgåver både i offentlege råd og utval og i frivillige organisasjonar.

Gjennom mangfaldet av oppgåver går ein raud tråd – ho kravde rettferd og likeverd, spesielt for kvinner, i eit sterkt mannsdominert samfunn. Kvinnene skulle med – i kommunestyret, i det lokale fabrikktilsynet, i bispedømmeråda, i regjeringa, og i alle offentlege komitear og utval. Og sjølvsagt skulle det vore mange fleire av dei i Stortinget. Ho kunne ikkje notera siger på alle frontar, men ho var ikkje av dei som sette seg ned og stura. Hennar personlege motto «Heng i!» uttrykte både energi og pågangsmot. I tillegg til å vera ein prinsippfast forsvarar av rettferd og likeverd var ho ein praktikar som kravde handling.

I denne biografien har eg lagt hovudvekta på Betzy som kvinneorganisator, fabrikkinspektør og politikar. Mykje av arbeidet har gått ut på å samla informasjon frå offentleg tilgjengelege kjelder, arkivmateriale, organisasjonsprotokollar, fabrikkinspektøren sine årsmeldingar og ei uendeleg mengd avisartiklar, i tillegg til det utkastet til sjølvbiografi som ho arbeidde med heilt til dei siste åra ho levde. Det at Betzy var så mykje omtalt i avisene i samtida, seier noko om den posisjonen ho hadde som ein offentleg person i Noreg, og gir på same tid viktige bitar til det store puslespelet som kan gi eit bilete av livet hennar. Heldigvis har også ein del brev ho har skrive, vore å finna i Riksarkivet, i Nasjonalbiblioteket og i Universitetsbiblioteket i Trondheim.

Men det finst meir. Eg må berre beklaga at eg ikkje har hatt tilgang til det familien rår over av dokument Betzy har late etter seg. Sia eg ikkje veit kor omfattande det er, veit eg heller ikkje kva for puslespelbitar som kan vera gøymde der. Dersom manglande innsyn i dette materialet har ført til at eg har tatt feil eller gitt ei upresis framstilling av kven Betzy var og kva ho gjorde, må eg berre seia meg lei for det.


Den første kvinna som …

I 1883 begynte 17 år gamle Betzy Børresen på det aller første artiumskurset for kvinner i Kristiania. Ho var den yngste av fem elevar. Seinare kom ho til å gjera mykje ingen kvinner hadde gjort før henne.

Ho var

– den første kvinna som sykla i Drammen

– den første kvinna på fjelltoppen Kolåstinden på Sunnmøre

– den første kvinnelege fabrikkinspektøren i Noreg

– den første kvinna i landsstyret i partiet Venstre

– den første kvinna som tok ordet på den internasjonale arbeidskonferansen i Washington i 1919

– den første kvinna i Drammens Handelskammer – på ei tid da Kristiania Handelskammer ikkje hadde ei einaste kvinne

– den første kvinna som snakka frå preikestolen i Minnekyrkja i Chicago

Kanskje var ho også den første kvinna som irettesette ektemannen sin frå talarstolen på eit offentleg møte – iallfall i Drammen?

Om ein også tok med på lista alle dei komitear og utval der Betzy var einaste kvinne, ville den blitt nokså mykje lengre. Lista – i kortare eller lengre versjon – viser nokre av mosaikkbitane som høyrer med i biletet av ei modig kvinne som våga seg inn på område der menn tidlegare rådde grunnen åleine.

Kor henta ho kreftene frå? Kor kom motet og sjølvtilliten frå? Ho hadde ingen solid borgarleg familie med kapital og akademiske ideal å støtta seg på, slik ein god del av dei andre kvinnesakskvinnene i samtida hadde. Ho hadde ei mor som må ha vore av dei sterke og sjølvstendige. Artiumskurset og samværet med dei andre unge kvinnene der var med på å peika ut leia for Betzy.

I samtida sleit dei med å finna ord, dei som skulle seia noko fint om Betzy, etter kvart som ho vart ein synleg og viktig person i det offentlege rommet. Ho vart omtalt som hovding, redningsmann, såmann, rydningsmann. Ikkje alle var medvitne om at det var mannsord dei brukte, språket mangla gode ord for sterke føregangskvinner. Men kanskje er det noko typisk for Betzy og innsatsen hennar at ho gjorde noko som gjekk lenger og peikte vidare enn samtida hadde gode språklege uttrykk for?


1 | Svelvik – Drammen – Kristiania

«Min første sjøreise kunne blitt den siste,» skreiv Betzy Kjelsberg få år før ho døydde.1

Far til Betzy, Thor Børresen (1816–1872), var skipper og førte lasteskip mellom Noreg og Skottland, med pitprops (treverk) til dei skotske gruvene og med kol tilbake. Mora, Jessie McGlashan (1842–1915), var skotsk. Eitt år gamle Betzy og mora var med på ein tur til Skottland med skonnerten «Harmonie», og dei skotske besteforeldra hadde fått møta det norske barnebarnet.

Medan skipet låg til kai i Peterhead, heldt det på å gå gale. Kokken hadde plassert barnevogna med vesle Betzy Alexandra – Betzy etter mormor Betzy og Alexandra etter morfar Alexander – oppi slik at vogna trilla i veg da skipet krengde. Både vogna og eittåringen hamna i sjøen. Heldigvis greidde den same kokken å hala både vogna og innhaldet på land. Betzy fekk tørt tøy på og kom frå hendinga utan fysiske skadar.

Den dramatiske hendinga i Petershead kan heller ikkje ha sett spor som bremsa reiselysta. Som vaksen kom Betzy til å gjera fleire lange sjøreiser enn dei fleste norske kvinner i samtida, mellom anna reiste ho fem gonger til USA.

Tidleg farlaus

Thor Børresen hadde gifta seg første gongen da han var 25 år gammal, og blitt enkemann to gonger før han gifta seg med Jessie. Han var først gift med Sine Cicilie Bachen i 1841, ho døydde etter få år, og i 1846 gifta han seg med den eitt år eldre søstera hennar, Severine Mathilde.2

Betzy, fødd 1. november 1866, var det andre barnet hans. Det første, Elevine Cicilia, fødd i 1847, døydde berre fem dagar gammal. «Min far var særlig stolt av meg, […] og hilste meg med henrykkelse da jeg gjorde min første inntreden i verden akkurat på hans femtiende fødselsdag», fortalde Betzy på sine eldre dagar.3

Familien Børresen budde i Svelvik, ein liten tettstad ved innlaupet til Drammensfjorden. Svelvik hadde vore eigen kommune, med status som «ladested» – tettstad utan kjøpstadrettar – sia 1845. Sjøfarten var livsgrunnlaget for ein stor del av innbyggjarane. 1860-talet var økonomisk gode tider for Svelvik, folketalet auka frå 1475 i 1855 til 1655 i 1870, og midt på 1860-talet starta eit nytt verft som bygde ei rekkje skuter.4

Skipper Børresen kom frå Tjølling i Vestfold, no ein del av Larvik kommune, og hadde budd i Svelvik sia han gifta seg første gongen. Han må ha hatt ein posisjon som ein påliteleg person. Da det første gong skulle haldast ting i Svelvik, i 1863, var han den eine av fire lagrettemenn (lekdommarar) lensmannen hadde oppnemnt.

Jessie McGlashan var dotter av ein skotsk skipshandlar. Ho var fødd i Dysart i Skottland. Etter at ho var ferdig med skolegangen, først i Glasgow og deretter i Edinburgh, hjelpte ho til i faren si forretning. Nokså ung forlova ho seg med ein ung, lovande lege. Han ville ut og studera meir før dei gifta seg, ho heldt seg heime og sydde ferdig utstyret, med vakkert broderte B-ar. Namnet til den unge legen var Bontron. Men han kom aldri att, han vart sjuk i Spania og døydde der.

Skipper Børresen var ein av dei faste kundane hos far til Jessie. Han forelska seg i den unge, vakre skipshandlardottera og fridde til henne. «Kanskje var ikke hennes følelser for beileren så svært varme til å begynne med, men hun likte ham, og lengtet etter å komme vekk fra Dysart, så hun sa ja», sa Betzy da ho på sine gamle dagar fortalde om mora. Dei heldt bryllaup i heimen hennar i 1864. Utstyrskista og innhaldet med dei broderte B-ane vart plassert i lasterommet på Børresen sin skonnert «Harmonie», og dei reiste over havet til Noreg og Svelvik. Der vart dei godt mottatt av hushalderska Pauline, Børresen si kusine frå Larvik, og pleiedottera Othilie. Othilie var niese av dei to første konene hans.

Heimen, som låg midt i den vesle byen, var velstelt. Betzy mintest at huset var «omgitt av en deilig have». Men det kunne ikkje vera berre enkelt å finna seg til rette i Svelvik for unge Jessie. Ikkje ei einaste kvinne i Svelvik kunne snakka engelsk den gongen. Ho greidde likevel å gjera seg kjend i småbyen og fekk etter kvart mange venner blant dei «konditionerte». Hos ein av dei, distriktslege Lindseth, møtte ho ein gong Bjørnstjerne Bjørnson, han la merke til den vakre og livlege unge kvinna. Også soknepresten og lensmannen var omgangsvenner, og to lærarar på skolen i Svelvik var svært interesserte i å snakka engelsk med henne. Familien Bache, Børresen sin tidlegare svigerfamilie, tok imot henne på hyggeleg vis, og Pauline Børresen lærte henne norsk husstell og matlaging. Betzy opplevde pleiedottera Othilie som «en trofast venn for mor og en elskelig storesøster mot meg». Jessie vart dyktig i «alle husets gjøremål».5 Hausten 1871 fødde Jessie dotter nummer to, Thora.

Sia Jessie ikkje hadde lært mykje norsk dei første åra, snakka ho frå starten berre engelsk med dottera. At Betzy bokstaveleg talt fekk engelsken inn med morsmjølka, gav henne ikkje berre eit forsprang i seinare språkopplæring, men også ein språkleg tryggleik ho som vaksen hadde stor glede av når ho kom til å delta i mykje internasjonalt arbeid.

Slik Betzy oppfatta det, hadde foreldra eit godt ekteskap, og det var eit frykteleg slag for mora da ektemannen døydde i februar 1872. Han låg først lenge sjuk av giktfeber.

Livet vart brått annleis. Betzy mista far sin, og halvannan månad seinare døydde vesle Thora. Betzy og mora mista også det meste av det dei elles hadde. Faren etterlét seg ikkje anna enn gjeld. Alt dei hadde av eigedelar, vart selt på tvangsauksjon.

Kva skulle Jessie, knapt 30 år da ho vart enke, og seksåringen Betzy leva av? Trygdeordningar som kunne gi ei enke og mor ei viss økonomisk sikring, fanst ikkje. Det vanlege var at enker med barn måtte lita på familien. Ein annan utveg kunne vera å finna ein ny ektemann. Jessie reiste først til svigerfamilien i Larvik, men ho vart ikkje lenge der. Ho valde å prøva å greia seg på eiga hand og flytta til Drammen. Ho fekk leigd ei leilegheit ved Bragernes torg, stor nok til at ho kunne ta imot losjerande. Pensjonatet hennar fekk snart eit godt rykte, det hadde trivelege rom, og dei losjerande fekk svært god mat. Jessie hadde blitt ein dyktig kokk. Pensjonatverksemda førte også til eit nytt ekteskap. Etter eit par år gifta ho seg med den første losjerande i pensjonatet, handelsmannen Anton Enger, som dreiv kolonialforretning i første etasje i den same garden.

Det vart store endringar i dagleglivet. Frå dei forlét huset og hagen i Svelvik, gjekk det ikkje så lang tid før Betzy og mora hadde langt fleire menneske kring seg enn før. I første omgang var det fleire losjerande i pensjonatet, etter kvart fekk Jessie og Anton Enger eigne barn. Først sonen Einar, fødd i 1876, så dottera Jenny i 1877 og Viktoria i 1883. Anna, den yngre søstera til Anton, budde også i lag med dei, i 1875 er ho registrert som «husjomfru», og dei hadde ei tenestejente. To handelsbetjentar som arbeidde i butikken til Enger, var leigebuarar.

Dei første åra i Drammen heldt Betzy kontakten med barndomsparadiset Svelvik ved at ho reiste dit på ferie og budde hos gudmora Caroline Bache heile sommaren. Småjenta reiste åleine med dampbåten «St. Halvard» til og frå dei lange somrane med bading, fisketurar og så mykje morellar ho berre orka å eta.

Musikk, dans og jenteskole

Betzy var ikkje glad for å få ein «ny pappa», ho var sjalu, ville ikkje at han skulle ta mora frå henne. Men han vart likevel ein bra stefar, ho hugsa han som ein umåteleg snill mann. Han var sjølv songar og glad i musikk og kjøpte piano til Betzy så snart ho vart stor nok til å ta musikkundervisning.

Betzy var alt som barn aktiv og initiativrik. Før ho var ti år, sette ho opp eit skilt utanfor huset med teksten «Handsker mottages til vask».6 Kanskje var det for å hjelpa til med familieøkonomien, kanskje hadde ho tankar om alt da å skaffa seg heilt eigne pengar?

Stefaren betalte for skolegang, ho gjekk på Henriette Wulfsbergs jenteskole7, som var rekna for å vera den beste i Drammen. I tillegg til musikkundervisninga fekk ho også danseundervisning.

Betzy heldt skole for kameratane i eit portrom, både for dei som gjekk på Wulfsbergs skole, og dei frå «almueskolen», og lærte dei engelske barneregler før dei lærte engelsk på skolen.

På Wulfsbergs skole fekk jentene læra både husleg økonomi og kjolesaum, rettslære og samfunnslære. Wulfsberg var ein høgt verdsett pedagog og kom til å bli ein av pionerane i arbeidet for å få skolekjøkkenundervisning i skolen. Ho hadde vore i Belgia og Frankrike for å studera «de høyere Pigeskoler og Lærerindeuddannelsen» og hadde gjennomgått statens kurs for utdanning av lærarinner i husleg økonomi i Belgia.

Betzy var for tidleg ute til å få med seg den hushaldsopplæringa Wulfsberg starta i sitt eige kjøkken. Men hennar og Henriette Wulfsberg sine vegar kryssa kvarandre mange gonger etter at Betzy var skolejente i Drammen. Da ho i 1925 opna Norske Kvinners Nasjonalråd sitt landsmøte i Drammen, mintest ho den tidlegare læraren sin på denne måten: «Her i Drammen har Henriette Wulfsberg, den gode pedagog, virket og saad den gode sæd blandt de unge.»8

Wulfsberg hadde stor tru på dei sjølvstendige jenteskolane. Ho vart oppnemnd som medlem av den kongelege skolekommisjonen for det høgare skolevesenet i 1890, og der skal ho mellom anna ha sagt: «Jeg forstaar meget vel, at dere Gutteskoler gjerne vil ha vore Pigebørn ind i eders Klasser, for os er Spørsmaalet om vore Pigebørn vil vinde eller tabe derved. Derom har jeg mine stærke Tvil.»9

Til Kristiania

Betzy var ikkje meir enn tolv år da det vart ei ny omstilling for familien. Enger si forretning i Drammen gjekk dårleg. Han ville prøva om det kunne gå betre i Kristiania, dermed vart det flytting til hovudstaden for heile familien. Dei kom til å bu i ei leilegheit på Grønland, ikkje langt unna «Anton Enger & Co Colonial- og Fedevareforretning» på hjørnet av Grønland og Lakkegata. For Betzy heldt skolegangen fram på Frøken Bauers pikeskole i Kristian Augusts gate. Skolestyraren, Caroline Bauer, var av dei som hadde vore med på å gjera det mogeleg å ta mellomskoleeksamen ved jenteskolar frå og med 1877.

Ved at ho fekk gå på privatskolar som var rekna for å vera blant dei beste, må ein tru at Betzy fekk ein god start – til jente å vera. Sannsynlegvis møtte ho gjennom skolegangen jenter frå dei øvre sosiale laga, medan ho sjølv ikkje hadde nokon solid sosial bakgrunn å visa til, sjølv om mora og stefaren hadde sørgt for det som var tilgjengeleg av «kulturell kapital». Men vidare utdanningsvegar for jenter var det smått med på denne tida, for dei fleste var det vanskeleg å drøyma lenger enn til eit best mogeleg ekteskap.

Frøken Bauer var tysk og brukte tysk i undervisninga der det høvde. Betzy var seinare takksam for det ho hadde fått med seg av praktisk språkundervisning.

Betzy var interessert i skolen, men også i mykje anna. Ho gjekk på skikurs den vinteren ho gjekk til konfirmantførebuing i Grønland kyrkje. Ein dag ho hadde sett frå seg skiene utanfor sakristiet, spurde presten kven av gutane sine ski det var, og da han fekk vita dei var Betzy sine, undra han seg over at «småpiker» gjekk på ski «her i byen». Betzy forklarte at ho skulle vidare til skikurs på Husebyjordet. Presten gav si godkjenning på denne måten: «Ja, gå du, barnet mitt. Ute i Guds frie natur lærer man intet ondt.»10 Kurset vart halde av dei kjende skiløparane Mikkel Hemmestveit og Sveinung Svalastuga. Ifølgje Betzy var dei «8–10 småpiker» som følgde kurset to gonger i veka, kursavgifta var 4 kroner, eller om lag 250 2014-kroner. Når ho samtidig fortel at økonomien i heimen ikkje var god, kan ein undrast på om skikurs var ei sjølvsagd prioritering i familien, eller om det var noko ho måtte slita for å få pengar til.

Etter konfirmasjonen i Gønland kyrkje i april 1881 var det inntil vidare slutt på skolegangen. Betzy måtte skaffa seg jobb og vart kassererske hos Chr. Magnus i Karl Johans gate, ein jobb ho hadde i to år. Men ho ville også læra meir og tok kveldsundervisning hos handelslærar Knapp. Han skjønte at dette var ein elev som kunne gjera seg nytte av meir utdanning, og rådde henne til å lesa vidare.

For Anton Enger vart ikkje forretninga i Kristiania den økonomiske suksessen han hadde håpa på. Etter få år var familien tilbake i Drammen.

Betzy vart verande i Kristiania, ein hovudstad prega av eit spent politisk klima – unionen med Sverige knirka i samanføyingane, radikale stortingsmenn var alvorleg misnøgde med regjeringsmedlemmer som var meir lojale mot svenskekongen enn mot dei folkevalde. Unge kvinner hadde lese Camilla Collett, og somme hadde høyrt om John Stuart Mill som hadde reist framlegg i det engelske parlamentet om stemmerett for kvinner og skrive boka On the Subjection of Women. Den kom ut i 1869, og Georg Brandes omsette den til dansk same året: Om kvindeundertrykkelsen.

Ei ny tid var i emning.


2 | «Til Kvindesagens Fremme»

Betzy ville gjerne følgja oppmodinga om å lesa vidare, sjølv om det ikkje var mange skoletilbod for unge kvinner på den tida. Universitetet var heilt til 1882 stengt for kvinner. Cecilie Thoresen var den første kvinna i Noreg som tok artium. Men i september 1883 stod annonsar i fleire aviser1 i Kristiania – premierløytnant Michael Hall ville starta eit toårig «Artiumskursus for Damer».

Artiumskurs for kvinner var i seg sjølv noko nytt, og denne mannen meinte til og med at det kunne gjerast unna på to år, medan det vanlege var tre. Dette var så nytt at ein innsendar i Morgenbladet rykte ut og åtvara mot eksperimentet. Innsendaren forsikra at han slett ikkje var motstandar av «utvidet Adgang for Kvinder til at tilægne sig den høieste Dannelse Tiden kan byde Ungdommen, og til at erobre sig og hævde en sælvstendig Plads i Livet».2 Han gjekk ut frå at kvinnene no ville ha tilgang til universitetet, men det var framleis eit ope spørsmål kva for embetseksamenar som kunne vera aktuelle. Dersom kvinnene skulle få høve til å ta legeeksamen, såg innsendaren for seg at det måtte løyvast pengar til «særegne Obduktionsstuer og Anatomikamre» – underforstått, dette var ikkje aktuell politikk på lenge enno. Innsendaren undra seg over kva kvinnene kunne vinna på å ta examen artium, han meinte det ikkje ville gi dei andre utsikter enn dei lærarinnepostane dei kunne få utan artium. Og kva for fedrar ville da bruka pengar på artiumskurs for jentene? Dei fleste hadde vel nok med utgiftene til å sikra sønene artium? Og dessutan, skulle det først lagast eit slikt kurs, burde det ikkje gjerast toårig, men treårig – slik intensiv lesing skulle ikkje vera bra for «den kvindelige Konstitution».

Betzy i 1882, året før ho vart yngste deltakar på det første artiumskurset for kvinner i Kristiania. Foto: Privat.



Betzy melde seg, som ein av fem søkjarar, og møtte fleire av dei som i åra som følgde, kom til å bli sentrale kvinnesakskvinner. Her var Anna Bugge, seinare Wicksell, Laura Rømcke, Minda Ramm, Marie Holst og etter kvart Louise Qvam. Dei to siste var blant dei første kvinnene som tok legeutdanning her i landet.

Lærarar i epletrea

Marie Holst har seinare omtalt lærarane som «den praktfulleste bukett av lærere noe gymnasium har hatt». I norsk og litteratur underviste Henrik Jæger3; i matematikk hadde dei først løytnant Hall, «som snart gav oss op fordi vi blev for flinke for ham», og seinare cand. Thrane, «den beste lærer i matematikk og fysikk som har eksistert, tror jeg». I engelsk underviste skolestyrar Otto Andersen, i fransk professor Hjalmar Falk.4

Det første året gjekk undervisninga føre seg heime hos mor til Michael Hall, i eit hus i ein stor frukthage. Fru Hall sette inn kaker og frukt til timane. Vår og haust kunne undervisninga gå føre seg i hagen, og det hende at lærarane klatra opp og plukka ned eple og pærer til elevane.

Betzy framheva i ettertid gjerne dei lyse sidene ved denne tida. Viljen til å læra meir mangla ikkje, og evnene kan det ikkje ha vore noko å seia på. Men for henne var dette også ei vanskeleg tid. Medan dei andre unge kvinnene kom frå det betrestilte borgarskapet og hadde foreldre som kunne finansiera skolegangen deira, var situasjonen annleis for Betzy. Ho var den yngste, og den einaste som hadde hatt lønt arbeid før ho begynte på artiumskurset. Stefaren hadde akkurat gått konkurs. Ho var sikra 30 kroner i månaden – «men hvad forslog det. Læse blev der ikke Tale om, thi det økonomiske Tryk blev for stærkt.» Slik hugsa ho det iallfall om lag 25 år seinare.5

Kvinneklubb med teieplikt

Kurselevane rakk meir enn skolegangen. I lag med Cecilie Thoresen starta dei diskusjonsklubben Skuld 2. november 1883, den første kvinneorganisasjonen i landet med eit klart kvinnepolitisk føremål. Skuld var oppkalla etter den av dei tre norrøne nornene som såg inn i framtida.

Programerklæringa sa at Skuld skulle verka «til Kvindesagens Fremme». Medlemmene skulle møtast kvar veke, og målet var «under almindelig meningsudveksling angaaende tidens brændende spørgsmaal at bidrage til hinandens selvudvikling og erhverve sig den lethed og slagfærdighed i debatten, der er nødvendig i vor tid for den, der har et standpunkt at forsvare og en, om end beskeden, plads at hævde paa den aandelige udviklings omraade».6

Betzy fylte 17 år dagen før den høgtidelege stiftinga. Dei andre var over tjue. Cecilie Thoresen på 25 år var den eldste. Ho vart første «præsidentinde» i klubben.

Cecilie Thoresen vart ein viktig person for Betzy. Ho inviterte henne til å vera med og feira jul hos foreldra hennar på Eidsvoll, der faren var distriktslege. Her opplevde Betzy «en hjemlig hygge og en høi åndelig kultur» som ho ikkje var kjend med frå før. Ved peisen diskuterte dei brennande spørsmål i tida, det var «bevegede tider» i politikken i 1883–84, og Betzy og Cecilie gjekk spaserturar og diskuterte vidare. «Hun tendte gnisten i mig; min interesse for fremskritt begynte fra den tid», sa Betzy seinare.7

Dei må ha kjent på at det var noko viktig dei dreiv med, ingen andre hadde laga ein slik organisasjon som Skuld før, og dei var mellom dei første kvinnene i Noreg som skulle ta artium. Som kvinnelege studentar var dei privilegerte og kjende ei spesiell plikt til å gi noko vidare til dei som ikkje kunne nyta dei same privilegia. Kanskje var dei så modige at det også var litt farleg? Iallfall bestemte dei full teieplikt for medlemmene i Skuld: «Taushed angaaende foreningens diskusionstemaer og diskussion iagttages», heitte det i dei eldste statuttane.8 Dei kasta seg over aktuelle tema i tida – diskuterte politikk, sosialisme, målsak, den moderne litteraturen, fellesundervisning for gutar og jenter og andre radikale idear. Dei var skeptiske til det herskande romantiske kvinneidealet, opptatt av ei reform av kvinners klesdrakt – vekk med korsett, høge hælar og djupe utringingar. Fysisk aktivitet var viktig. Både roing, fekting, svømming og fotturar var av det som interesserte dei unge kvinnene.

Tema for den aller første diskusjonen var «Hvad er kvindelighed og hvorvidt bør man anstrænge sig for at bevare denne egenskab?» med Laura Rømcke som innleiar. Ho konkluderte med at «Enhver kvindes maal bør netop være saa hurtigt som muligt at blive sin kvindelighed kvit, og deiligt maatte det være at leve den dag, da dette begreb var gammeldags».

Anna Bugge våga seg til å innleia til diskusjon om når og korleis unge jenter skulle få informasjon om barnefødslar og det som høyrde til. Trass i paragrafen om teieplikt må ryktet om denne diskusjonen ha nådd utanfor medlemsflokken. 21-åringen fekk forbod av foreldra sine mot å vera med i Skuld. Etter ei tid og «gode ord og lempe» kom ho tilbake.

Sannsynlegvis diskuterte dei også Amtmandens døttre av Camilla Collett, Betzy nemnde iallfall den boka som eitt av dei litterære verka som hadde gjort sterkast inntrykk på henne, i ein juleenquete mange år seinare, i lag med Christian Krohgs Albertine.9 Men Albertine kom først ut i 1886, så den rakk dei ikkje å ta for seg i Skuld.

Frå skuld til Norsk Kvindesagsforening

Alt hausten 1884 vart det endringar, Skuld vart ein «fri diskussionsforening for kvinder», og mange ønskte å bli medlem. At også Gina Krog, som alt var ein kjend kvinnesakspioner og ein god del eldre enn Skuldstiftarane, ønskte å bli medlem, gjorde dei stolte, på same tid som dei «var litt trykket av Gina Krogs overlegne dygtighet».10

Skuld vart aldri nokon stor organisasjon. Den einaste medlemslista som er oppbevart for ettertida, talde 25 namn. Men organisasjonen var viktig i si tid som eit startpunkt for vidare kvinneorganisering på 1880-talet, og som ein sterk inspirasjon for kvar ei av dei som var med. Gina Krog karakteriserte Skuld på denne måten: «en organisationscelle, hvorfra en let kan spore overgangen til de store foreninger som efterhvert skabtes». 26. februar 1884 var temaet «Hvad er det hos os rigtigst at begynde med under arbeidet for kvindeemancipationen?». Innleiar var Anna Qvam, dotter til lærar Peter Qvam og kusine til Louise Qvam. Ho stilte spørsmålet om dei skulle begynna nedanfrå, med kvinners klesdrakt, eller på toppen, med stemmerett for kvinner. På denne tida var stemmeretten for menn avhengig av inntekt og eigedom, og ingen kvinner hadde stemmerett. Kort tid etterpå skreiv Gina Krog artikkelen «Nogle ord om kvindesagens udvikling og nærmeste opgaver i vort land» i Nyt Tidsskrift. Den hadde ei sterk oppmoding til kvinnene om å slutta seg saman og ta opp arbeidet for kvinners rettar: «[…] nu er mange kvinder vaagnet til bevidsthed om uretten, nu er tiden kommet, da vort lands bedste kvinder selv bør tale.»11

Da Norsk Kvindesagsforening vart stifta i 1884, hadde ni av ti kvinner i styret bakgrunn i Skuld.12 Skuld vart avvikla i 1885. Sjølv om mange av kvinnesakskvinnene meinte at stemmeretten var ei hovudsak, var den ikkje ein del av programmet for Norsk Kvindesagsforening. Der heitte det i føremålsparagrafen at «Foreningens formaal er at virke for at skaffe kvinden den hende tilkommende ret og plass i samfundet». I 1885 stifta ein del av dei ivrigaste stemmerettsaktivistane Kvindestemmeretsforeningen, med Gina Krog som formann og Anna Rogstad som nestformann, på same tid som dei heldt fram med å vera medlemmer i Norsk Kvindesagsforening. Slik unngjekk dei at stemmerettskravet førte til splitting i kvinnesaksforeininga.

Betzy tok med seg kunnskap, erfaring og inspirasjon frå både artiumskurset og denne første kvinneorganiseringa til alt ho seinare kom til å driva med – ikkje minst kvinneorganisering, først lokalt, seinare landsomfattande, og etter kvart også internasjonalt.


3 | Venstrekvinne i ein blå by

Det vart ingen artium for den unge Betzy. Kjærleiken tok styringa over studentkarrieren. «Til min store sorg måtte jeg slutte artiumskurset før jeg hadde tatt artium. Jeg hadde lest i ca. 1 1/2 år», skreiv ho da ho var vel 80 år.1 Ho hadde møtt og forelska seg i den fem år eldre juristen Oluf Fredrik Kjelsberg – «han var saa pen og snild og god den gang».2 Det var ikkje berre fordi «han hadde lyst til å gifte seg», som ho sjølv formulerte det, at det vart bryllaup raskare enn planlagt. Dei to gifta seg 31. august 1885, eit par månader før Betzy fylte 19 år, og budde den aller første tida som ektefolk i Trondheimsveien 42 i Kristiania. Den første sonen, Otto, vart fødd 2. februar 1886.

Det kan nok også ha vore viktig at ekteskap med den ferdig utdanna juristen kunne gjera noko med den vanskelege økonomiske situasjonen Betzy hadde slite med medan ho skulle lesa til artium. Både mor hennar og stefaren oppmoda svigersonen til å starta sakførarforretning i Drammen.

Oluf Kjelsberg kom frå Haugesund. Han hadde mista mor si da han var seks år gammal, og både han og brørne vart sette bort til medlemmer av familien. Oluf, den nest yngste av dei fem brørne, kom til slektningar i Ørsta på Sunnmøre og voks opp der. Men alt i 1875 var den 14 år gamle Kjelsberg «stud.art.» og «logerende» i Munkedamsveien 71 i Kristiania.3 21 år gammal var han utdanna jurist. I 1882 fekk han bevilling som underrettssakførar og overtok ei sakførarforretning i Nordfjordeid. Frå 1884 var han fullmektig hos høgsterettsadvokat Johan K.S. Heffermehl i Kristiania og seinare hos overrettssakførar Lars Th. Bjercke.4

Dei nygifte flytta etter kort tid til Drammen og busette seg på Bragernes. Oluf Kjelsberg vart autorisert som overrettssakførar 27. mars5 og opna si eiga sakførarforretning i Drammen i april 1886. Betzy begynte snart å arbeida på sakførarkontoret, der ho mellom anna fekk ansvar for kredittregisteret og engelsk og tysk korrespondanse. Ho skreiv også juridiske innlegg etter ektemannen sin diktat. Av og til streika ho fordi ho ikkje var einig i korleis det skulle skrivast. Ho la frå seg pennen – dette var før skrivemaskin var vanleg kontorutstyr – og gjekk inn til ungane eller grytene. Ei stund seinare kom han inn og sa at dei fekk retta det slik ho ville ha det. Mang ein gong takka han for at ho hadde protestert.6

Seks år gjekk frå den første sonen vart fødd til den neste kom, og etter det voks barneflokken raskt. Thor, oppkalla etter Betzy sin far, vart fødd i 1892, Laura i 1894, Olaf i 1896, Bergljot i 1897 og Betzy i 1901.

I Torvgaten 427 i Drammen hadde dei både «kokkepige» og «barnepige», så Betzy kunne bruka tid både på sakførarkontoret og på det omfattande kvinneorganiseringsarbeidet ho engasjerte seg sterkt i.

Den aktive sakførarfrua vart ein synleg og tydeleg person i byen. Somme la mest merke til at ho var den første kvinna som sykla i Drammen, det skjedde i 1894. Ho var også den første som noko seinare viste seg i «tvedelt skjørt til bruk ved sykkelridning». Andre lét seg provosera av at ho var ein tydeleg politisk person på venstresida i ein by der høgrefolk dominerte.

Organisering

1894 var ikkje berre året for sykkeldebuten. Betzy gjorde noko anna, som var meir skremmande for ein del av høgrefruene i Drammen.

Ei kvinne som arbeidde i butikk, bad Betzy om å laga ein organisasjon for dei butikktilsette, dei hadde lange arbeidsdagar og dårleg lønn. Arbeidstid frå åtte om morgonen til ni om kvelden, med ein times middagspause, og overtid utan ekstra betaling var heilt vanleg. Betzy hadde erfaring med butikkarbeid frå dei to åra ho som ungjente var «kassererske» hos Chr. Magnus på Karl Johan. Ho visste kva det var å vera innesperra i ein kasserarbås eller å stå bak ein disk.

Ein annonse i lokalavisa inviterte «Damer, ansatte ved Handelen, Telegraf, Post- og Telefonvæsenet» til møte i Børslokalet søndag 11. februar «til Dannelse af en Kvindelig Handelsstandsforening».8 60 damer møtte opp, 50 av dei var butikktilsette som teikna seg som medlemmer. I tillegg til dei møtet var meinte for, var også nokre av byens finare fruer møtte fram – for å følgja med på kva den opprørske sakførarfrua kunne tenkjast å setja i stand.

Betzy heldt eit innleiande foredrag om kvifor det var lurt å laga ei slik foreining, las opp eit utkast til lover og sørgde for at det som hende, vart skrive inn i den store, nye protokollen ho hadde skaffa til dette føremålet. To dagar seinare rapporterte høgreavisa Drammens Tidende om møtet og kva som skulle vera målsetjinga med organisasjonen, og avslutta med ein oppmuntrande kommentar: «Vi tror, en saadan Forening kan komme til at udrette meget godt, og ønsker den al mulig Fremgang og Held i dens Virken.»9 Medlemmene i den nystifta foreininga bestemte nytt møte alt veka etter.

19. februar var dei 60 medlemmer som møttest, klare til å vedta lover og velja styre for denne splitter nye fagforeininga som det ikkje fanst maken til i Drammen og heller ikkje så mange andre stader i landet. I hovudstaden var Kristiania kvindelige Handelsstands Forening stifta fire år før, med kvinnesakskvinna Anna Mossevig som formann. Mossevig hadde vore med på å starta Kvindestemmeretsforeningen i 1885 og dreiv si eiga manufakturforretning på Grønland i Kristiania. Bergen og Trondheim fekk tilsvarande foreiningar nokre år seinare.

Fagforeining med «selskabelige sammenkomster»

Føremålsparagrafen hadde fire punkt. I tillegg til å «varetage Standens Interesser» skulle foreininga støtta medlemmene i sjukdomstilfelle eller når dei «uforskyldt kommer ud af Virksomhet», og arbeida for ei forbetring av lønnsforholda og regulering av arbeidstida. Dette var lenge før den første lova om offentleg sjukeforsikring tredde i kraft i 1911. Ein del fagforeiningar hadde sine eigne sjukekasser, men relativt få kvinner var fagorganiserte. Sjukekassa i denne foreininga var såleis både eit stort framsteg for medlemmene og noko nokså nytt og uvant. Det fjerde punktet er ikkje like sjølvsagt for seinare tiders fagforeiningar: «gjennem Discussioner, Foredrag og selskabelige Sammenkomster at fremme Samfundslivet».

Familien i Tollbugata 54 i 1895. Frå høgre Otto, Jessie, mor til Betzy, Oluf med Thor på fanget, og Betzy. Foto: Privat.



Medlemskap var for kvinner som høyrde til Drammens Handelsstand eller var tilsette ved post-, telegraf- eller telefonvesenet, og kontingenten vart sett til tre kroner i året og 50 øre i innskrivingspengar. Styret skulle ha fem medlemmer, med to suppleantar og to revisorar. Det vart bestemt at styret skulle veljast for eit halvt år i første omgang. Betzy vart vald til formann, utan motkandidatar.

Den nye organisasjonen vart ein viktig sosial møteplass for medlemmene med nokså regelmessige styre- og medlemsmøte. Til styremøtet 3. april 1894 hadde Betzy «Sygdomsforfald». Litt uvanleg for henne som aldri var sjuk. Det protokollen ikkje fortalde, var at ho fødde det tredje barnet sitt, Laura, 5. april 1894.

21. mai var formannen med på styremøte igjen, og ho fekk erfara at det var nødvendig å gå varsamt fram med sånt som seinare har blitt meir vanleg fagforeiningsverksemd. Betzy foreslo at dei skulle søkja samarbeid med Christiania Manufacturbetjenters Forening og andre organisasjonar med tilsvarande program for å oppnå betre vilkår for «den underordnede Handelsstand». Men det var inga sjølvsagd sak for styremedlemmene. To av dei motsette seg «paa det bestemteste» noko sånt samarbeid. Foreininga var for ny, dei hadde for lite kjennskap til dei andre organisasjonane, framlegget måtte iallfall venta til dei hadde hatt nytt val. Betzy fann at det på dette tidspunktet var best å trekkja framlegget.

På den første ordinære generalforsamlinga eit halvt år seinare vart Betzy og ein av styremedlemmene attvalde, tre sa nei til attval, tre nye kom til.

Det var ofte musikalske innslag på møta, dels med spesielt inviterte musikarar, dels med medlemmer av foreininga, og det var viktig å få leigd møtelokale med piano. Ein del av medlemmene ønskte å få til eit songkor, men det var ikkje heilt enkelt å finna både instruktør og øvingslokale innanfor dei økonomiske rammene dei måtte halda seg til. Somme gonger hadde dei inviterte foredragshaldarar. Cand.jur. Jervell, som fortalte og viste lysbilete frå ei «Velocipedreise gjennem en Del af Europas Lande», vekte stor begeistring.

På styremøtet 30. desember vart det gjort fleire viktige vedtak. Styret bestemte å levera søknad til både Drammens Sparebank og styret for Drammens Samlag, brennevinsutsalet i byen, om eit bidrag på 200 kroner frå kvar til å oppretta ei eiga sjukekasse. Samlaget hadde som tradisjon å dela ut delar av overskottet til gode føremål. Vidare bestemte dei å søkja Handelsforeningen om fritt lokale til medlemsmøta og å abonnera på kvinnesakstidsskriftet Nylænde, som Gina Krog redigerte.

Betzy var den første kvinna som sykla i Drammen. Her på sykkeltur i lag med ektemannen. I bakgrunnen Skoger kyrkje. Foto: Privat.



Til det første ordinære foreiningsmøtet i 1895 hadde foreininga mottatt eit sirkulære frå Indredepartementet om lovforslag frå Kristiania kvindelige Handelsstands Forening om ei maksimal arbeidstid på 60 timar i veka. Formannen las det opp for dei 30 frammøtte og bad dei uttala seg. Eit par medlemmer tykte framlegget om 50 prosent tillegg for overtid var for mykje, dei meinte same betaling som elles burde vera lovfesta. Dei fleste stadene fekk ein inga betaling for overtid. Betzy delte ut papir til skriftlege svar på spørsmål om arbeidstid og lønn. På grunnlag av svara skreiv ho eit svar til Indredepartementet som vart opplese og godkjent på neste styremøte – og lese opp for medlemmene på medlemsmøte.

Nokre dagar seinare hadde dei eit foreiningsmøte der også ikkjemedlemmer kunne komma mot å betala 50 øre i inngangspengar. Den danske forfattaren Herman Bang heldt foredrag om Ibsen sitt skodespel Lille Eyolf. Det vart heilt fullt hus, dei selde 134 billettar, og det såg ut til at dei fleste medlemmene var møtte fram. Overskottet vart kr 6,95.

Den første årsfesten vart halden i Central Hotel 9. februar, med innbedne gjester, blant dei Anna Mossevig, formann for Kristiania kvindelige Handelsstands Forening, og servering av «varm Aftens» med øl eller mjølk. Etter maten var det underhaldning i Jurysalen. Det var stor stemning, og festen varte til klokka halv to.

Songkoret kom i gang i slutten av mars, og eigen kasserar for songkoret vart oppnemnd. Dei hadde fått instruktør, men lokalet ville ikkje vera klart før i mai. Dermed vart dei første øvingane haldne heime hos Kjelsberg.

Basar og sjukekasse

Dei 200 kronene foreininga fekk frå Drammens Brennevinssamlag, vart brukte til å skaffa eigen lege for foreiningsmedlemmene. Medlemmer av foreininga ville med det kunna få gratis lege heile året mot at dei betalte ein eigen kontingent på kr 0,50 til sjukekassa.

Men det økonomiske grunnlaget som trongst for å kunna sikra medlemmene sjukepengar om dei vart sjuke, kravde større innsats. Hausten 1895 arrangerte foreininga basar over fire dagar i Handelsforeningen sitt lokale. Dei hadde skaffa ei stor mengd gjenstandar til utlodding, lokalavisa nemnde spesielt «en proper Seng» som var gitt av grosserar Bernh. L. Mathisen i Kristiania.10 Og dei hadde sett saman eit program for kveldsunderhaldning som trekte mykje folk. Her var det ein «dilettantkomedie» som vekte stor jubel, opplesing av Bjørnsons dikt «Bergljot», fleire musikkinnslag, mellom anna ved den franske musikaren August Leroy, og Herman Bang las eigne noveller. Drammens Tidende melde at basaren var «besøkt til Trængsel». Kunstnarane sine prestasjonar vart tatt imot med «et Bifald, der nærmest maa betegnes som Begeistring».11 Det økonomiske resultatet var det også all grunn til å vera nøgd med. Nettoinntekta av basaren vart 1930 kroner.12 Med det hadde dei den startkapitalen som trongst til sjukekassa.

Betzy tok på seg å vera formann i styret for «Understøttelsesfondet», eller sjukekassa, men sa bestemt nei til attval som formann i foreininga. No var tida inne for dei butikktilsette sjølve til å ta meir ansvar.

Om lag to år seinare vedtok dei lover og valde nytt styre for sjukekassa. For å bli medlem av sjukekassa måtte ein vera medlem av Drammens kvindelige Handelsstands Forening, vera under 50 år og ikkje lida av ulækt eller ulækjeleg sjukdom. Inngangspengane skulle vera ei krone, kontingenten to kroner per år. For dette fekk dei

• legetilsyn, ikkje berre for medlemmene, men også for foreldre, barn og «tyende» for dei som var forsørgarar

• ei krone per dag for sjukdom som varte meir enn fem dagar, og som ifølgje stadfesting frå legen gjorde vedkommande «aldeles arbeidsudygtig»

• innlegging på sjukehus når legen fann det heilt nødvendig, men ikkje meir enn 14 dagar for sjukekassa si rekning

Visse avgrensingar måtte gjelda:

• Før ein medlem som hadde vore på sjukehus, kunne ta imot pengestøtte igjen, måtte det gå 18 gonger så lang tid som den tida ho fekk støtte for.

• Ingen kunne få pengestøtte før tre månader etter innmelding.

• Ein kunne ikkje få støtte meir enn 24 dagar om gongen. For kvar gong nokon hadde mottatt støtte, måtte det gå 6 gonger så lang tid som den ein har fått støtte for.

• Under store epidemiar kunne styret bestemma at sjukekassa si verksemd innstilte for dei som var angripne av epidemien.

• Dersom ein medlem fekk ulækjeleg sjukdom, ville ho få støtte i 24 dagar, seinare berre legehjelp.

• Medlemmene var forplikta til å følgja legen sine forskrifter, i motsett fall kunne dei bli utestengde frå sjukekassa.

Betzy vart attvald til formann for sjukekassestyret.

Foreininga fekk også i stand eit feriefond og ei feriehytte og fekk dei første åra eit visst tilskott til sjukekassa frå Drammens Samlag. Men alt i 1896 vart dette tilskottet nedstemt, enda direksjonen hadde gått inn for løyvinga. Sjølv meinte Betzy dette var ei straff for det ho personleg stod for – «fordi jeg er frisindet og sammen med min Mand tilhører Frihedspartiet. I en By som Drammen taales dette ikke, her maa ingen nye Ideer faa Plads til at vokse, her skal alt knækkes.»13

Motkreftene var der, men dei makta ikkje å knekkja det som starta med Drammens kvindelige Handelsstands Forening. Betzy var den som sette i gang, og ho var med til andre kunne ta over og driva arbeidet vidare. Berre eit par år seinare var det tid for å starta fleire kvinneorganisasjonar i den blå byen.

Til topps i fjellet

Betzy solidariserte seg med dei butikktilsette, men levde sjølv eit liv som på vesentlege punkt var svært ulikt det som gjaldt for dei. For dei butikktilsette var ferie på denne tida eit framandord. Betzy kunne både reisa på landet om sommaren og følgja ektemannen, som var ein ivrig fotturist, til fjells. Fotturar vart stadig meir populært i den sosiale klassen ekteparet Kjelsberg høyrde til, og blant dei aktive kvinnesakskvinnene. Både Gina Krog og andre tok sine fjellturar, og Jotunheimen var eit populært område.

Betzy fekk læra at det trongst tjukke, gode beksaumstøvlar til slike turar. Den Norske Turistforenings Årbog for 1887 hadde også nokre råd til kvinnelege fotturistar. Kvinnene burde ha med seg to eller helst tre par ullstrømper, og kjolane burde syast av «heluldent, mørkt, solid stof og saa glat og enkelt som muligt. Plisseer og lignende samler kun støv og smuds. Helskaaret kjole er meget upraktisk. Da man kun har den ene, er det ved tørrescener en stor fordel at kunde beholde overdelen paa». At alle former for skjørt og kjolar kunne vera «meget upraktisk», fekk dei kvinnene som gjekk i fjellet sjølve, erfara. Men dei færraste la att skjørtet heime.

[image: Image]
Reformdrakta var opprinneleg ei amerikansk oppfinning. Dette er Norsk kvinnesaksforening sin «turisteller sportsdragt (turn-, ro-, ski-, skøitedragt)» frå 1886, eit alternativ til stramme korsett og fotside skjørt. Frå Nylænde nr. 6, 1897.



I Skuld hadde Betzy fått med seg dei første diskusjonane om reformdrakta, ei opphavleg amerikansk oppfinning av eit antrekk som var meir behageleg for den som skulle røra på seg ute i friluft, enn dei lange skjørta og stramme korsetta som høyrde til ei vanleg klesdrakt for anstendige damer. Frå og med det første nummeret av kvinnesakstidsskriftet Nylænde i 1887 kom det mange innlegg om korleis ei god reformdrakt skulle utformast, særleg til bruk på fotturar og skiturar.14 Det er uvisst om Betzy skaffa seg noka slik drakt. Ho gjorde det iallfall på sitt vis da ho gjekk over Besseggen. Ho løfta opp skjørtet, spente ei reim kring det og gjekk i bukser over eggen. Ho var litt sjenert overfor fjellføraren for å gjera dette, men det måtte til, og ho kunne etterpå slå fast at det var det einaste rette.15

Ekteparet Kjelsberg gjekk mest i Jotunheimen og var innom dei fleste av Turistforeningen sine hytter. Den Norske Turistforening (DNT) vart stifta i 1868, og dei første hyttene i Jotunheimen, Memurubu og Gjendebu, kom i drift først på 1870-talet og ikkje lenge etter også Gjendesheim og Leirvassbu. I løpet av dei første 50 åra fekk DNT bygd 16 hytter i Jotunheimen og på Hardangervidda.

For Betzy var Galdhøpiggen på fleire vis eit høgdepunkt. På toppen av Galdhøpiggen møtte dei politimeister Magelsen frå Bergen, som feira 70-årsdagen sin, og Betzy fekk for første gong smaka sjampanje – «den smakte mig herlig».16 Politimeisteren fylte kaffikjelen med snø, og det vart sterk kaffi til toppturistane. Dette må ha vore så tidleg som i 1887, politimeister Thorbjørn Magelsen var fødd i 1817. I 1888 var Betzy og ektemannen også på fjelltur. Akkurat kor dei gjekk det året, er uvisst, men dei var iallfall innom Årdalstangen skysstasjon, eit godt utgangspunkt for tur til Vettisfossen og vidare til Jotunheimen.17 I 1890 gjekk dei både Besseggen og Bukkelægeret, som ifølgje Betzy «nesten var enda verre å gå over enn Besseggen». Dei tok ikkje farlege sjansar, dei gjekk alltid med førar, og dei gjekk i tau. Dei gjekk også over Jostedalsbreen. I tillegg til Jotunheimen vart det fjellturar på Sunnmøre.

I brev til Anders Hovden, som hadde vore ein god venn av Oluf Kjelsberg, skreiv Betzy på sine eldre dagar om gode minne frå turar til «det vindunderlige Søndmøre, hvor jeg hadde så mange hyggelige stunner [sic] med Oluf».18 Dei hadde gått til topps på Kolåstinden i Ørsta – 1432 moh., som gjerne blir kalla kongen av Sunnmørsalpane, sjølv om den ikkje er den høgaste. Her var Nils Kolås med som førar. Betzy var første kvinna på denne toppen, og ho mintest fjellføraren som ein «gasta kar». Ein annan tur gjekk til Saudehornet, også i Ørsta, i herleg vêr og med «vidunderlig utsigt».

Betzy sette pris på mange former for friluftsliv. Her i seglbåt ved Langesund. Foto: Privat.



Det kan sjå ut til at det vart færre fjellturar for Betzy sin del etter kvart som det kom fleire barn. Men ektemannen heldt fram som fotturist, av og til medan Betzy passa sakførarkontoret om sommaren.

